
Frá því að ég tók við starfi sveitarstjóra um miðjan júní hefur megináherslan verið á 
að kynnast starfsemi sveitarfélagsins, starfsfólki og stofnunum, setja mig inn í þau 
fjölmörgu mál sem eru í farvegi og fylgja þeim eftir, samhliða því að horfa fram á 
veginn og hefja vinnu við ný verkefni. Þar má meðal annars nefna ýmis lóða- og 
skipulagsmál, samskipti við Vegagerðina, málefni hesthúsahverfisins á Hellu og 
vinnu tengda íþróttamannvirkjum. Þá hefur töluverð vinna farið í ráðningar og í að 
skoða hvernig við getum gert verkferla og eftirfylgni verkefna innan sveitarfélagsins 
enn betri. Fyrstu tveir mánuðirnir hafa því verið bæði annasamir og fjölbreyttir og 
veitt mér góða innsýn í starfsemina og þau fjölmörgu verkefni sem framundan eru.

Í lok júlí fór ég í heimsókn á virkjanasvæði Landsvirkjunar, bæði í Hvammi og 
Vaðöldu. Það var virkilega áhugavert og fékk ég góða leiðsögn um svæðin. Þarna 
standa yfir gríðarlega umfangsmiklar framkvæmdir sem hafa mikil áhrif á samfélagið 
okkar. Það er ánægjulegt að sjá hversu vel er staðið að framkvæmdunum og 
umgengni á svæðunum og verður áhugavert að fylgjast með framvindunni áfram.

Það eru töluverðar framkvæmdir í gangi víða um sveitarfélagið og mikil 
byggingaráform, sem er virkilega ánægjulegt. Reykjagarður er á fullu með 
viðbyggingu, Landsvirkjun er á góðri leið með þjónustuhús, í Bjólu er í undirbúningi 
gríðarstórt fjós og á Saurbæ er verið að byggja við fjós. GG Tré, sem fengu vilyrði 
fyrir lóð á Melöldu 6, eru að undirbúa framkvæmdir þar.

Upptalningin gæti verið mun lengri og bendi ég áhugasömum á að skoða 
fundargerðir afgreiðslufunda byggingarfulltrúa og skipulags- og umferðarnefndar. Þar 
sést vel hversu mikil uppbygging er í gangi og undirbúningi víðs vegar um 
sveitarfélagið.

Samningar um Gaddstaðaveg voru undirritaðir í kjölfar fundar byggðarráðs í lok júní. 
Nú er að hefjast ferli við hönnun og undirbúning og í framhaldinu verða næstu skref 
tekin. Þetta er mikilvægt verkefni fyrir íbúa og ánægjulegt að það sé komið af stað.

Ég sat stjórnarfund Lundar á dögunum og hef jafnframt verið að setja mig betur inn í 
þá starfsemi sem þar fer fram. Þar er unnið gríðarlega gott starf og hugmyndir eru 
uppi um stækkun heimilisins, enda þörfin fyrir fleiri hjúkrunarrými sannarlega til 
staðar. 

Nú eru skólarnir að hefjast og hef ég átt góð samtöl við alla skólastjóra. Það eru 
ávallt spennandi tímar þegar börn og starfsfólk mæta aftur og samfélagið kemst í 
sína hefðbundnu rútínu eftir sumarfrí.

Á Laugalandi hafa staðið yfir töluverðar framkvæmdir í sumar, bæði í leikskólanum 
og grunnskólanum. Framkvæmdirnar munu bæta aðstöðu barna og starfsfólks 
verulega. Þeim hefur miðað nokkuð vel og skólastarf er þegar hafið í leikskólanum. 
Grunnskólinn hefst fimmtudaginn 20. ágúst.



Í Grunnskólanum á Hellu hefur einnig verið unnið að undirbúningi skólastarfsins. Þar 
er meðal annars verið að taka í notkun nýja aðstöðu í nýrri byggingu sem verður 
sameiginleg fyrir grunnskólann, leikskólann og tónlistarskólann, auk þess sem gerðar 
hafa verið breytingar á stofuskipulagi og fleiru. Leikskólinn Heklukot opnar í dag eftir 
sumarfrí og Grunnskólinn á Hellu hefst mánudaginn 24. ágúst.

Töðugjöld hófust í gær með virkilega skemmtilegri göngu Ferðafélags Rangæinga frá 
Þingskálum í Bolholtsskóg. Í dag er engin dagskrá enda liggur áhugi landsmanna að 
miklu leyti á vesturhluta landsins þar sem seinnipartinn verður hægt að upplifa 
sólmyrkva.

Frá fimmtudegi og fram á sunnudag tekur svo við gríðarlega metnaðarfull dagskrá 
sem markaðs- og kynningarfulltrúi, markaðs-, menningar- og jafnréttismálanefnd og 
fjölmargir aðrir hafa undirbúið undanfarna mánuði. Það má með sanni segja að þar 
ættu allir að geta fundið eitthvað við sitt hæfi og hvet ég íbúa og gesti til að taka þátt 
og njóta hátíðarinnar með sínum.

Ég gæti auðveldlega haft þessa samantekt töluvert lengri enda fjölmörg önnur 
verkefni í gangi hjá sveitarfélaginu, en ætla að setja punkt hér í bili.

Takk fyrir.

